
СУЛЕЙМЕНОВА Жаныл Амангельдиновна,
ШЖҚ МКК «№ 5 гимназиясының» қазақ тілі мен әдебиеті пәні мұғалімі.
Астана қаласы

КӨРКЕМ ШЫҒАРМАЛАРДЫ ОҚУ ЖӘНЕ ТАЛДАУ ӘДІСТЕРІ

Орыс сыныптарында қазақ тілін оқыту барысында көлемді көркем шығармаларды меңгерту мұғалімнен ерекше әдістемелік дайындықты талап етеді. Оқушылардың сөздік қорының шектеулі болуы, мәтінді толық түсінуде кездесетін қиындықтар шығарманы талдауды күрделендіреді. Сондықтан көлемді көркем мәтіндерді оқытуда мәтінді жеңілдетіп қабылдауға, негізгі ойды түсінуге және мазмұнын өмірлік жағдаяттармен байланыстыруға бағытталған әдістерді қолдану маңызды.
Орыс сыныптарында көлемді көркем шығармамен жұмыс жасауда төмендегі ұстанымдар басшылыққа алынады:
· мәтінді оқушы деңгейіне сай бөліп беру;
· тірек сөздер мен сөз тіркестерін алдын ала түсіндіру;
· мәтін мазмұнын визуалды құралдар арқылы қабылдату;
· оқушының белсенді қатысуына жағдай жасау.
Бұл ұстанымдар мәтінді түсінуді жеңілдетіп, оқушылардың қызығушылығын арттырады.
Көркем шығармаларды оқу әдістері
1. Алдын ала дайындық әдісі
Шығарманы оқымас бұрын тақырыпқа қатысты әңгіме жүргізу, негізгі сөздермен жұмыс жасау, болжам жасату тиімді. Бұл әдіс оқушылардың мәтінге деген психологиялық дайындығын қалыптастырады.
2. Бөліп оқу әдісі
Көлемді мәтін бірнеше мағыналық бөліктерге бөлініп оқытылады. Әр бөлімнен кейін қысқаша мазмұндау, сұрақ-жауап жүргізу арқылы оқушылардың түсіну деңгейі анықталады.
3. Мазмұнды жеңілдетіп беру
Күрделі сөйлемдерді қарапайым тілмен түсіндіру, тірек сызбалар мен кестелер қолдану оқушылардың мәтінді қабылдауын жеңілдетеді.
Көркем шығармаларды талдау әдістері
1. Сюжеттік талдау әдісі
Оқушылар шығарманың оқиға желісін (басталуы, дамуы, шиеленісуі, шешімі) анықтайды. Бұл әдіс мәтін мазмұнын жүйелі түрде түсінуге көмектеседі.
2. Кейіпкерді талдау әдісі
Кейіпкерлердің іс-әрекетін, мінезін қарапайым сұрақтар арқылы талдау ұсынылады Мысалы: Кейіпкер не істеді? Неге олай жасады?
3. Тақырып пен негізгі ойды анықтау
Оқушылар мәтіннің тақырыбы мен негізгі идеясын қысқа сөйлемдер арқылы тұжырымдайды. Бұл функционалдық сауаттылықты қалыптастыруда маңызды.
4. Өмірмен байланыстыру әдісі
Шығармадағы оқиғаларды күнделікті өмірмен салыстыру арқылы оқушы өз пікірін білдіреді. Бұл әдіс оқушының ойлау және сөйлеу қабілетін дамытады.
Функционалдық сауаттылықты дамыту
Көлемді көркем шығармаларды оқу және талдау барысында оқушылар:
· мәтінді түсініп оқуға;
· ақпаратты іріктеп алуға;
· өз ойын қарапайым тілмен жеткізуге;
· оқығанын өмірде қолдануға үйренеді.
Бұл дағдылар оқушының функционалдық сауаттылығын арттыруға негіз болады.
Поэма жанрын оқытудағы ерекшеліктері
Сәкен Сейфуллиннің «Көкшетау» поэмасы арқылы аңыз бен тарихи оқиғаның көркем шығармада қатар қолданылуы қарастырылады. Оқушылар аңыздық сюжет пен тарихи шындықтың өзара байланысын түсініп, автордың негізгі идеясын тануға үйренеді. Бұл жұмыс оқушылардың тарихи санасын қалыптастырып, көркем мәтінді кең аяда қабылдауына мүмкіндік береді.
Ілияс Жансүгіровтің «Жетісу суреттері» поэмасы негізінде халық тұрмысы мен ұлттық болмыс мәселесі ашылады. Лирикалық поэмадағы қазақ халқының өмір салты, табиғатпен байланысы, еңбек көріністері оқушыларға ұлттық құндылықтарды тануға жол ашады. Сонымен қатар бұл сабақтарда табиғат пен поэзия арасындағы көркем диалог талданып, ақындардың патриоттық сезімі бағаланады.
Жазушы тұлғасы және әдеби мұра
Мұхтар Әуезовтің өмірі мен шығармашылығына арналған сабақтарда жазушының қазақ әдебиетіндегі орны айқындалады. Оқушылар қаламгердің әдебиетке қосқан үлесін, шығармаларындағы тарихи және әлеуметтік мәселелерді түсінеді. Бұл сабақтар оқушылардың әдеби тұлғаны жеке шығармадан тыс кең көлемде қабылдауына ықпал етеді.
Роман жанрын меңгертудің әдістемелік негіздері
«Абай жолы» роман-эпопеясын оқыту барысында көлемді прозаның ерекшеліктері, күрделі сюжет пен көпқырлы кейіпкерлер жүйесі талданады. «Қайтқанда», «Тайғақта», «Шыңғыстауда» бөлімдері арқылы оқушылар кейіпкер мінезін, өмірлік ұстанымын, қиын жағдайдағы әрекеттерін саралауға үйренеді.
Бұл жұмыс оқушылардың:
· кейіпкер әрекетіне сыни көзқараспен қарауына;
· себеп-салдарлық байланысты анықтауына;
· тарихи-әлеуметтік жағдаймен байланыстыра ой қорытуына мүмкіндік береді.
Қорытындылай келе, орыс сыныптарында көлемді көркем шығармаларды оқыту мен талдау жүйелі әрі кезеңдік әдістерді талап етеді. Дұрыс ұйымдастырылған жұмыс оқушылардың қазақ тілін меңгеруіне, көркем мәтінді түсінуіне және функционалдық сауаттылығын дамытуға мүмкіндік береді.

